
Fundur Mýdeildar á Fremsta Felli í Kinninni.  
 
Mættar: Magnea, Guðný Sigríður, Anna, Ingileif, Erna Rós, Björg S, Katrín Fjóla, Sigrún 
Helga (sem ritar fundargerð), Ingibjörg Margrét, Ásdís, Elsa M, Dóróþea, Jóhanna Dögg, 
Hrafnhildur og Björg E. 
Nefnd fundarins skipa: Petrea, Ragnheiður og Jenný. 
Maínefndina skipa: Björg E, Erna Rós, Katrín Fjóla og Sigrún Birna (sem var fjarverandi). 
 
Magnea  varaformaður setti fund og kveikti á kertum. 
Hún bauð konur velkomnar í Fremsta fell og beindi orðum sínum sérstaklega að nýjum 
konum sem voru þrjár mættar, það voru Hrafnhildur, Dóroþea og Elsa.  
Hún ræddi síðan aðeins þingið 14.-15. maí í Hveragerði sem hún sótti ásamt nokkrum 
öðrum konum í Mýdeild. Hún sagði eitt af dagskráliðum fundarins vera frásögn þeirra 
þriggja sem þangað  fóru af þinginu.  
 
Eftir það gaf hún maínefndinni orðið.  
Katrín Fjóla hafði orð fyrir þeim, hún bauð allar velkomnar,sagði frá dagskrá kvöldsins og 
bauð svo Ingileif og Magneu að koma til sín. Þær sögðu frá þinginu í Hveragerði. Það 
lukkaðist vel og var vel mætt á það. Eftir þeirra tölu hvöttu þær konur til að sækja slík 
þing og samkundur innanlands sem utan þar sem það er mjög fróðlegt og áhugavert að 
heyra hvað aðrar konur í hreyfingunni eru að kynna.  

 
Eftir það sagði Ingibjörg frá starfi sínu sem kennsluráðgjafi ÍSAT hjá Akureyrarbæ. Ísat 
stendur fyrir íslenska sem annað mál. Hún hefur sinnt þessu starfi undanfarna tvo vetur 
og hefur það breyst mjög á þessum tíma. Breytingin snýr helst að fjölgun barna í 
Akureyskum grunnskólum sem hafa íslensku sem sitt annað mál. Helsta fjölgunin er í 
hópi flóttabarna en sá hópur hefur stækkað mikið á síðustu tveimur árum. Þau raðast í 
grunnskólana 7 eftir búsetu og er sú röðun ekki jöfn. Í grunnskólunum eru allt frá einu 
barni næsta haust og upp í 16 í sama skóla. Þessi stóra breyting hefur haft miklar 
breytingar í kennslu þessara barna í för með sér og hafa á þessu tímabili verið ráðnir 
verkefnastjórar ÍSAT í 20% stöðu í öllum grunnskólum bæjarins. Næsta haust fer það 
hlutfall upp í 40% í Naustaskóla þar sem flóttabörnin eru flest. Ekki eru það þó einungis 
flóttabörn sem flytja frá öðrum löndum til Akureyrar þó þeim fylgi oftast önnur og meira 
krefjandi verkefni heldur hefur erlendum börnum í skólum bæjarins fjölgað úr 160 árið 
2021 og í 340 nú í vor.  
Starfið hennar breyttist líka síðastliðið haust þegar hún tók líka að sér kennsluráðgjöf í 
sama málaflokki í leikskólunum. Þannig að það er nóg að gera hjá henni í starfi sem er 
sístækkandi. 
 
Boðið var upp á Indverskt dahl með sætum kartöflum og brauði, vatn og sódavatn. Eftir 
það var súkkulaðikaka með rjóma og jarðaberjum, te og kaffi. 
 
Katrín Fjóla fer með Orð til umhugsunar. Hún talaði um tímamót og að setja sér 
markmið. 
Katrín stendur sjálf á stórum tímamótum í lífinu þar sem hún er að hætta að stunda 
launaða vinnu og siglir inn í eftirlaunaárin. Hún talaði um mikilvægi þess að hafa eitthvað 
fyrir stafni og að setja sér markmið á milli ára. Hún talaði um muninn á lífaldri og 
heilbrigðum æviárum. Á þessum tvennu er mikill munur og mikilvægt er að huga að 
heilsunni svo að heilbrigðu æviárin verði sem flest. Þau eru einmitt hennar 
framtíðarmarkmið, þ.e. Það að fjölga þessum heilbrigðu árum framundan og láta þau 
einkennast af gleði, kærleika og heilbrigði.  
 



Að síðustu var góð umræða um starfið í deildinni, bæði okkur eldri félögum til áminningar 
en ekki síst fyrir þessar þrjár nýju konur sem eru að koma á sinn fyrsta fund. Minnst var 
á mikilvægi þess að mæta á sem flesta fundi og láta alltaf einhvern í nefnd eða stjórn 
vita ef sá hinn sami kemst af einhverjum orsökum ekki. Einnig var rætt um árgjaldið, 
hversu hátt það er og hvernig skiptingu þess er hagað á milli okkar litlu deildar og 
alþjóðahreyfingarinnar. Rætt var um stjórnina, hverjir sitja í henni og hversu lengi í einu 
og fundanefndirnar, hvernig þær eru skipaðar og hvernig hægt sé að skipta innbyrðis ef 
fólk er vant við látið þeirra nefnd sinnir undirbúningi fundar.  
Þetta var góð umræða og upplýsandi fyrir alla.  
 
Að fundi þakkaði Magnea maínefndinni og ekki síst gestgjafanum Björgu E fyrir góða 
stund, slökkti á kertum og sleit fundi.  
 


